Y Gemau Olympaidd – Yr Olympics

Mecsico - 1968
George Foreman – Bocsio
(Mae yna Ppt wedi ei baratoi – ond nid oes rhaid ei ddefnyddio.)
Sleid 1
· Dylet ti wneud dy orau i fyw yn iawn, fel mae Duw am i ti fyw – yn ffyddlon, yn llawn cariad, yn dal ati drwy bopeth ac yn addfwyn. 
Mae’r bywyd Cristnogol fel gornest yn y mabolgampau, a rhaid i ti ymdrechu i ennill. Bywyd tragwyddol ydy’r wobr.

· Sgwennwyd y geiriau yna gan Paul, un o ffrindiau Iesu, at fachgen ifanc o’r enw Timotheus. 
· Roedd Paul eisiau annog Timotheus i ddal ati yn ei waith o rannu’r newyddion da am Iesu,  a dal ati yn ei fywyd bob dydd i fod yn ffyddlon i Iesu Grist. 

· Roedd o’n disgrifio’r bywyd Cristnogol fel gornest yn y mabolgampau. Mae pobl yn aml yn meddwl mai rhywbeth ‘soft’ ydy Cristnogaeth, ond na, mae angen dewrder a ffydd i ddal ati i gredu yn wyneb popeth sy’n mynd ymlaen yn y byd.
· Mae Paul yn dweud wrth Timotheus bod raid iddo ymdrechu i ennill, ac ar ddiwedd ei fywyd byddai gwobr iddo yn y nefoedd, sef bywyd am byth.
Sleid 2
· Os dych chi’n meddwl fod Cristnogaeth yn ‘soft’ falle ddyle chi glywed hanes George Foreman. Heddiw mae’n enwog am y George Foreman Grill, ond cyn iddo droi at fyd busnes roedd o’n bencampwr bocsio enwog iawn.
· Ganwyd George Edward Foreman ym 1949 yn Texas.
· Roedd ei deulu’n dlawd iawn ac roedd e’n blentyn caled, blin. Treuliai ei amser yn bwlio plant eraill, yn ymladd, cychwyn ffeits ar y stryd ac yn dwyn.
· Ond, yn ffodus iawn roedd yna gynllun i’w gael ar y pryd o’r enw  ‘The Job Corps program’, oedd yn helpu plant trafferthus. Teithiodd Foreman i Galiffornia, cafodd gyfarfod gyda hyfforddwr bocsio o’r enw Doc Broaddus, a dechreuodd weithio’n galed i ddysgu sgiliau bocsio.
Sleid 3
· Roedd ganddo dalent arbennig, ac yn Ngemau Olympaidd 1968 yn Mecsico enillodd y fedal aur.
· Yn 1969 trodd i fod yn focsiwr proffesiynol. Erbyn 1971 roedd ganddo record arbennig – 37 buddugoliaeth a dim un colled. 
· Yn Kingston, Jamaica, yn 1973 llwyddodd George Foreman i ennill teitl Pencampwr Pwysau Trwm y byd.

Sleid 4

· Daliodd afael ar y teitl am ddwy flynedd arall cyn cyfarfod Muhammad Ali yn yr ornest enwog ‘The Rumble in the Jungle’ yn Zaire yn 1974.

· Ar ôl colli ffeit yn 1977 cafodd George Foreman brofiad newydd – daeth i gredu yn Iesu Grist a newidiodd ei fywyd yn llwyr.
·  Cafodd ei hyfforddi i fod yn weinidog ac agorodd ganolfan Gristnogol i ofalu am blant trafferthus  - plant oedd yn debyg iddo fe pan oedd e’n ifanc.

· Er mwyn ennill arian i gadw’r ganolfan ar agor, penderfynodd George Foreman ail-ddechrau bocsio yn 1987. Yn 1994, curodd Michael Moorer i ennill teitl Pencampwr Pwysau Trwm y Byd am yr ail waith yn 44 mlwydd oed. 

Sleid 5

· Mae geiriau Paul, Mae’r bywyd Cristnogol fel gornest yn y mabolgampau, a rhaid i ti ymdrechu i ennill , yn eiriau sy’n gwneud i bobl feddwl o ddifri.
Yn un fersiwn Saesneg mae’r geiriau cael eu cyfieithu fel,  ‘Fight the good fight of faith’.  Mae’n dangos mai nid y dewis hawdd ydy’r dewis i fod yn ffyddlon i Iesu. Ond, fel byddai George Foreman yn dweud, dyna’n sicr y dewis gorau.
Gweddïwn: 
Ein Tad, diolch i ti fod yna wobr yn aros i bob un sy’n credu yn Iesu. Diolch i ti am fywyd George Foreman a’r newid mawr ddigwyddodd iddo ar ôl iddo ddod yn Gristion. Diolch i ti fod Iesu ar gael i bawb. Amen.

